
ЗАХИДАЛ 17

	 

	НЭРТ БАЙЛДАН ДАГУУЛАГЧ, СЭХҮҮН ЗАНТ ХҮН

	 

	1931 оны нэгдүгээр сарын 24

	 

	Би сүүлчийнхээ захидалд, түүнээс ч өмнө Их Александрын тухай чамд бичиж байсан. Түүнийг би грек хүн гэж хэлсэн шиг бодогдоно. Жинхэнэ ёсоороо бол тэр Грекээс хойгуур орших орноос гаралтай македон хүн байсан учир тэгж ярих нь арай оноогүй байна. Македончууд олон талаар грекчүүдтэй төстэй, тэднийг ер нь грекчүүдтэй үеэл ах дүү нар гэж хэлэхэд болох билээ. Александрын эцэг Филипп бол Македоны хаан байсан хүн. Тэр их чадварлаг хаан агаад өөрийн бяцхан хаант улсаа айхавтар сайн төвхнүүлж хүчирхэг арми байгуулж чаджээ: (Александрыг) Их Александр гэдэг бөгөөд түүхэнд тэр ихэд нэрд гарсан юм. Гэвч урьд нь эцэг Филиппийнхээ хүч хөдөлмөр гаргаж үндэс суурийг нь тавьж өгсний ачаар тэр хэргээ бүтээжээ. Александр үнэхээр их хүн байсан уу? Энэ маргаантай асуудал. Би түүнийг таалан үздэггүй. Гэвч тэр амьдарсан богино хугацаандаа хоёр тивд нэрээ цуурайтуулж чадсан ба түүхэнд түүнийг дэлхийг анх байлдан дагуулсан хүн гэж үздэг юм. Бүр алс холын Дундад Азийн голт зүрхэнд түүнийг Искандерийн нэгэн адилаар дурсан ярьж, болсон явдлыг үл харгалзан түүний нэр алдар цууд гарсан байна. Олон хотыг түүний нэрээр нэрлэсэн бөгөөд тэдний зарим нь одоо ч байсаар байна. Тийм нэгэн том хот бол одоогийн Египетийн Александр хот билээ. 

	Александр дөнгөж хорин настай байхдаа хаан суужээ. Тэрээр их хүн болж нэр төр олох гэсэн эрмэлзлийн үүднээс эцгийнхээ байгуулж өгсөн хүчирхэг армид дулдуйдан урьдын дайсан болж байсан Персийн эсрэг тэмцэхээр шийджээ. Грекүүд Филиппийг ч, Александрыг ч таашаан үздэггүй байсан боловч тэдний хүчирхэг байдлаас айн сүрддэг байв. Тэгээд ч грекийн хаант улсууд Перс рүү довтлохоор бэлтгэсэн нийт грекийн хүчний ерөнхий командлагчаар Александрыг томилохыг хүлээн зөвшөөрчээ. Тийнхүү грекүүд шинээр өндийн боссон гүрний өмнө өвдөг сөгдөн байсан ажгуу. 

	Грекийн ганцхан Фив хотынхон Александрын эсрэг босон тэмцсэн боловч Александр тэднийг маш хэрцгийлэн даржээ. Тэрээр алдарт Фив хотыг эвдэн сүйтгэж, олон оршин суугчдыг нь алж хөнөөн олон мянган хүнийг боол болгон худалдсан байна. Александр тийнхүү хэрцгийгээрээ Грекийг айлган сүрдүүлж байжээ. Гэвч Александрын хийж байсан тэр бүх зэрлэг ажиллагаа бидэнд бахдал төрүүлэх биш, харин ч хорсол зэвүүцэл төрүүлэх нь магад. 

	Тэр үед Ксерксийг залгамжилсан персийн хаан Ш Дарид цохигдон персийн хааны мэдэлд орсон байсан Египетийг Александр амархан байлдан дагуулжээ. Хожим нь тэр Персийн эсрэг дахин халдаж Дарийг хоёр дахь удаагаа бут цохижээ. Ксеркс Афиныг шатаасны хариуг авч байгаа нь энэ гэж Александр «хааны хаан» хэмээгдсэн Дарийн их ордныг эвдэн сүйтгэсэн байна. 

	Бараг мянган жилийн өмнө яруу найрагч Фирдоусийн бичсэн эртний нэгэн ном перс хэлээр байдаг. Тэр номыг «Шахнаме» гэдэг нь персийн хаадын он дарааллын бичиг гэсэн утгатай ажгуу. Уг номд Александр, Дарий хоёрын тулалдааныг их л сонирхолтой бичжээ. Номд бичсэнээр Дарий ялагдаад Энэтхэгээс тусламж гуйжээ. Энэтхэгийн баруун˗хойд нутгийн нэгэн хаан байсан Фур буюу Порт «тэр тэмээн хөсөг хөллөсөн буухиа элч илгээжээ». Гэвч Пор түүнд ямар ч тусламж үзүүлж чадсангүй. Учир нь тэр төдхөн бас л Александрын довтолгоонд өртсөн байна. Фирдоусийн номд («Шахнамед») персийн хаан болоод эрхтэн дархтан хүмүүс энэтхэгт хийсэн илд, хутган жад зүүдэг байсан тухай бичсэн байдаг. Энэ бол бүр эрт Александрын үед бусад оронд маш их хэрэгцээтэй сайн болдоор Энэтхэгт илд хийдэг байсныг харуулж байгаа хэрэг юм. 

	Александр Персээс цааш хөдөлжээ. Тэрээр одоо Герат, Кабул Самарканд байгаа орнуудаар дайран өнгөрч Инд мөрний эхэн бие хүрсэн байна. Александр тэнд очоод анх удаа энэтхэгийн хааны эсэргүүцэлтэй тулгарчээ. Грекийн түүхчид түүнийг грекээр Пор гэж нэрлэсэн байдаг. Түүний жинхэнэ нэр Пор гэдэгтэй төстэй дуудагддаг байсан нь магад биз, гэвч чухам хэн байсныг бид мэдэхгүй юм. Домогт гардгаар Пор зориг баатарлаг тулалдсан ба Александр түүнийг арай ядан дийлжээ. Пор маш өндөр нуруутай, эрэлхэг хүн байжээ. Түүний зоригтой баатарлаг нь Александрт ихэд таашаагдсан учир ялсныхаа дараа Александр түүнийг хаант улсынх нь эзэн хэвээр үлдээсэн ажээ. Гэвч тэр үеэс хойш Пор хаан биш, харин Александрын амбан болж хувирсан байна. 

	Александр энэтхэгийн баруун хойд нутагт байдаг Хайберийн хөтлөөр дамжин Энэтхэгт орж ирсэн ба улмаар Равалпиндиэс хойхнуур орших Таксилийг дамжин цааш хөдөлжээ. Эртний тэр хотын эвдэрхий үлдэгдэл одоо ч байдаг юм. Порыг цохисны дараа Александр Гангыг чиглэн өмнө зүг хөдлөхөөр шийдсэн бололтой. Гэвч тэр тэгсэнгүй, харин Инд мөрний хөндийг даган буцжээ. Хэрэв Александр Энэтхэгийн нутгийн гүн рүү орсон бол юу болох байсан нь сонин юм. Тэр цааш ялалт хийгээд байх байсан уу? Эсхүл энэтхэгийн арми түүний дээр гарах байсан уу? Хилийн хаант улсын эзэн Пор түүнийг тэвдүүлж байсан юм чинь Төв Энэтхэгийн том хаант улс Александрыг зогсоож чадах хүчтэй байсан байж бүрэн болох билээ. Гэвч Александр ямар ч хүсэлтэй байлаа гэсэн түүний цэргүүд нь өөрийнхөөрөө шийдсэн ажээ. Цэргүүд нь олон жил аян дайн хийж ядарчээ. Энэтхэгийн цэргийн байлдах чадвар сэтгэлд нь юм бодогдуулсан учир тэд ялагдал хүлээхийг хүсээгүй байж ч болох юм. Ямар ч шалтгаантай байлаа гэсэн арми нь буцахыг шаардсан бөгөөд Александр ч арга буюу зөвшөөрөхөд хүрсэн байна. Гэвч хүнс тэжээл, ус дутагдан арми нь буцах замдаа хиарахад хүрчээ. Удсан ч үгүй манай эриний өмнөх 323 онд Александр Вавилонд нас барсан юм. Тийнхүү Персийн эсрэг аян дайнд мордсоноос хойш тэр дахин төрөлх Македондоо очиж чадаагүй ажээ. 

	Александр тийнхүү гучин гурван настайдаа нас баржээ. Тэр «их» хүн тэрхэн богино насандаа юу бүтээсэн бэ? Тэр тулалдаанд хэд хэдэн удаа гялалзсан ялалт хийсэн бөгөөд цэргийн их жанжин хүн байсан нь маргаангүй. Гэвч тэр бол дээрэнгүй, сэхүүн зантай, харгис хэрцгий хүн байв. Александр өөрийгөө бараг бурхан мэт үздэг байлаа. Яхир зан нь хөдөлж уур хилэн нь бадран олон сайн хань нөхдөө хядан бүхэл бүтэн хотыг оршин суугчдынх нь хамт устгаж байсан ч удаатай. Тэрээр байгуулсан эзэнт улсынхаа дотор хэрэгтэй юм юу ч үлдээгээгүй бөгөөд олигтойхон зам ч үлдээсэнгүй. Александр бол нэрээсээ өөр юу ч үлдээлгүй тэнгэрийн од харвахын адил гарч ирээд л алга болсон юм. Түүний үхсэний дараа гэр бүлийнхэн нь бие биеэ алан хядаж, их эзэнт улс нь будаа шиг тархан бутарсан байна. Түүнийг дэлхийг байлдан дагуулсан хүн гэж ярьдаг. Нэг удаа тэр байлдан дагуулах юу ч үлдсэнгүй гэж уйлж байсан! гэж домогт гардаг билээ. Гэвч баруун хойд нутгийн жаахан газрыг эс тооцвол тэр Энэтхэгийг байлдан дагуулж чадаагүй юм. Хятад бүр тэр үед их гүрэн байсан боловч Александр түүний хилд ч ойртож очоогүй юм. 

	Александрыг нас барсны дараа эзэнт улсыг нь түүний цэргийн жанжид хуваан авцгаажээ. Египет Птолемейд ногдсон бөгөөд тэрээр тэнд угсаа залгамжилсан хаанчлал тогтоож хүчтэй улс байгуулжээ. Түүний удирдлагаар Александр нийслэлтэй хүчирхэг Египет улс бий болж Александр шинжлэх ухаан, гүн ухаан боловсролынхоо хөгжлөөр нэр цууд гарсан том хот болжээ. 

	Перс, Месопотам, Бага Азийн хэсэг Александрын өөр нэг цэргийн жанжин Селевкийн эзэмшилд очжээ. Александрын байлдан дагуулсан Энэтхэгийн Баруун Хойд нутгийн хэсэг бас түүнд харьяалагдах болсон байна. Гэвч тэрээр энэтхэгээс авсан эзэмшил нутгаа тогтоон барьж чадсангүй. Александрыг нас барсны дараа Энэтхэгчүүд Грекийн гарнизоныг хөөн зайлуулсан ажээ. 

	Александр Энэтхэг рүү манай эриний өмнөх 326 онд орж ирсэн юм. Тэр бол жирийн нэг халдлага байсан учир Энэтхэгийн хувь заяанд нөлөө үзүүлж чадаагүй билээ. Тэр халдлага энэтхэг ба грекчүүдийн хооронд харилцаа тогтооход тус дөхөм үзүүлсэн гэж зарим хүн үздэг байна. Гэвч хэрэг дээрээ бүр Александраас өмнө Дорно, Өрнийг холбосон худалдааны зам харилцаа тогтсон байсан ба Энэтхэг ч Персээр барахгүй Гректэй ч байнгын холбоотой байсан юм. Александрын орж ирснээр уг харилцаа улам ойртсон нь магад бөгөөд тийнхүү энэтхэг ба грекийн хоёр соёл улам холбоотой болсон байна. 

	Александрын халдлага болон түүний үхэл Энэтхэг Маурьягийн их эзэнт улс байгуулагдахад дөхөм үзүүлжээ. Тэр бол энэтхэгийн түүхийн агуу их үеийн нэг бөгөөд тэр тухай дэлгэрэнгүй ярих ёстой билээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

